Kind! Gaan werk vandag in My wingerd…
Merkwaardig.

Die dood van ‘n persoon wat ‘n gunsgenoot van God is. 

Dit laat so ‘n onvervalsbare erfenis in almal se harte wat rondom die gebeurtenis vertoef. Mens ervaar die ongekende diepte van God se liefde en Sy teenwoordigheid en jy weet jy staan by ‘n ontsaglike realiteit – al is dit onsigbaar. Hoewel jy nie anderkant die sluier van die dood kan sien nie, weet jy verseker dat ons erfenis van lewe in Christus ‘n werklikheid is. So het Wilma ‘n erfenis onder ons nagelaat.
Watter erfenis sal ons elkeen nalaat? Die erfenis wat ons nalaat staan in verhouding met wie ons is en wat ons doen. Ons kan slegs met waardigheid sterf as ons met waardigheid  geleef het. En ons kan slegs waardig leef as ons met ons lewens antwoord op die roeping waarmee God ons geroep het: Om te aanbid, om te dien, om te gaan.
Eerstens – om te aanbid. Dit beteken nie net gereelde more en aandgebedjies nie. Dis ‘n leefwyse. ‘n Priester is eerstens geroep om in God se teenwoordigheid te leef en te werk. Dis die vertikale dimensie van ontsaglike bewondering vir en voor God wat maak dat iemand se lewe soos ‘n aangename geur is. Dis die ingeboude rigting wat mense laat besef – hierdie mens vrees God, want dit kom uit in die opregtheid van sy woorde of soms ook (veral) in sy afwesigheid van woorde. Dit deurtrek mens se houding en jou aksies en jou kleredrag net soos die skoonheid wat daar in ons vroue se aanbiddingsdanse is.

Om te dien – as die Koning van die konings gekom het om te dien en Self so gesê het – wie is ons dat ons anders verwag? Hoe is dit dat ons met trotse oë kan neerkyk op ander mense? (Miskien weet ons nie eers dat ons dit doen nie.) God stuur ons om selfs vir die ellendiges ‘n dienskneg te wees, maar dit lyk baiekeer dat ons eerder wil aandring op die bediening ‘wat ons toekom’ as om ons lewe werklik neer te lê vir ander – wat nog te sê vir die ellendiges. Miskien dink ons – wat baat dit my om myself op te offer vir hulle wat dit nie verdien nie, en waaruit daar vir my geen voordeel kan wees nie? In God se ekonomie is dit juis as ons ons brood op die water uitgooi dat ons weer dit terugkry. Sulke diens wat oënskynlik geen rendement oplewer nie, en wat vir andere onverstaanbaar is, juis dit maak dat ons ‘n erfenis agterlaat wat nog lank sal vertoef nadat ons weg is. Watter diens lewer ek en jy aan medegelowiges in die gemeente en daarbuite? Of is ons  eintlik net fatsoenlike medereisigers-op-pad-na-die-hemel wie se elke dag so vol is van noodsaaklike dinge dat ‘die Here sal verstaan’ as ons nie by nog dinge betrokke raak nie?
En om te gaan? Watse ongemaklike woorde is dit tog van Jesus? Miskien kan ons heimlik dink – dit sou beter wees as Hy dit nooit gesê het nie! Al vat daardie woorde jou nie in ‘n oorsese sendingveld in nie, is die aard daarvan dat dit jou ALTYD uit jou ‘comfort zone’ uit  dwing. Dit kan tog nie reg wees nie – dit laat my altyd so skuldig voel? Dit is reg – en ek  en jy moet skuldig voel, want ons weet mos dat ons verniet die lewe ontvang het en dat ons dit verniet moet weggee. Paulus sê dan in soveel woorde dat hy teenoor alle mense ‘n skuldenaar is – hoe kan ek en jy verwag om agter die veiligheid en gerief van ‘n een-en-twintigste-eeuse westerse lewenswyse te kan wegkruip? Is God nie dalk besig om ook vir ons te vra: “Waar is jy?” nie?
Onthou die storie wat Jesus vertel het in Mt 20:1-16 en veral in Mt 21:28-31. Geen een van ons kan ledig op die mark staan en sê: “Niemand het my gehuur nie!”. (Ons is nie net gehuur nie, maar volledig gekoop). Vir ELKEEN sê God : “Kind, gaan werk vandag in My wingerd”.

God roep netso ‘n kerk om drie dinge te doen: Om te aanbid, om te dien en om te gaan. ‘n Kerk kan nie waarlik kerk wees as hy nie aldrie die dinge doen nie. En bonatuurlik beskik God in ‘n ware gemeente dat daar onder die lede die gawes is om die drie dinge te kan doen, ook om dit oorvloedig te kan doen. Ongelukkig is daar in die kerk baiekeer  die probleem dat almal na die predikant of die kerkraad kyk om dinge namens hulle te doen. Dis heeltemal onbybels. Elkeen is volgens erfenis koning en priester. Elkeen het gawes ontvang. Elkeen moet dien. Elkeen moet bydra. Dis die konsep van Ligaam van Christus wees.
Hartbeespoort Christen Gemeenskap se leierskap het onlangs besluit om ruimte te maak waarlangs elke lid van die liggaam makliker sy /haar roeping kan ontdek en uitleef. Ons is oortuig dat as dit gebeur ons ‘n ongekende ontploffing van geestelike lewe gaan sien, binne en buite die gemeente, netsoos daar ‘n nuwe lewe gekom het toe Wilma baie jare gelede onder die leiding van die Here die lofdansbediening begin het. Die Here het haar ‘n gaping gewys, wat ander nie eers geweet het bestaan nie, en hoe wonderlik is daardie behoefte nie vervul in ons gemeente en wyer nie? Kan jy dink dat God ook vir jou so ‘n roeping het?
Hoor die Here: “Kind – gaan werk vandag in My wingerd!”

Liefde,

Kallie 

2003/08/10

